
PEMBERITAHUAN PERTANYAAN DEWAN RAKYAT  

MESYUARAT PERTAMA, PENGGAL KETIGA 

PARLIMEN KELIMA BELAS TAHUN 2024 

 

 

PERTANYAAN : LISAN 

 

DARIPADA  : YB TUAN ONN BIN ABU BAKAR 

     [ BATU PAHAT ]  

 

TARIKH  : 27 FEBRUARI 2024 (SELASA) 

 

 

SOALAN 

 

TUAN ONN BIN ABU BAKAR [ BATU PAHAT ] minta PERDANA 

MENTERI menyatakan statistik gerai-gerai haram di Wilayah Persekutuan 

Kuala Lumpur dan apakah tindakan Dewan Bandaraya Kuala Lumpur 

untuk menangani gerai-gerai haram ini. 

 

 
 
 



                     NO SOALAN: 11 

 

 

JAWAPAN 

 

YB DR. ZALIHA BINTI MUSTAFA 

MENTERI DI JABATAN PERDANA MENTERI 

(WILAYAH PERSEKUTUAN) 

 

Tuan Yang di-Pertua, 

 

1. Untuk makluman Ahli Yang Berhormat, menangani isu penjaja 

tanpa kebenaran merupakan antara fokus utama Dewan Bandaraya Kuala 

Lumpur (DBKL) melalui Jabatan Penguatkuasaan. Sehubungan itu, dari 

semasa ke semasa, DBKL dengan tegas telah melaksanakan tindakan 

penguatkuasaan dengan mengeluarkan notis kesalahan serta tindakan 

sitaan ke atas gerai-gerai haram dan aktiviti penjajaan tanpa lesen. 

 

2. Berdasarkan statistik, sepanjang tahun 2023, sebanyak 2,475 Notis 

Kesalahan di bawah UUK 3(1), Undang-Undang Kecil Pelesenan Penjaja 

(Wilayah Persekutuan Kuala Lumpur) 2016 telah dikeluarkan ke atas 

aktiviti penjajaan tanpa lesen termasuk gerai-gerai haram. Dalam tempoh 

yang sama, terdapat sebanyak 1,581 tindakan sitaan melibatkan aktiviti 

penjajaan tanpa lesen oleh warganegara. Manakala aktiviti penjajaan oleh 

bukan warganegara pula, sebanyak 2,717 kes sitaan telah diambil 

tindakan. 

 

3. DBKL juga telah menempatkan pegawai dan anggota penguat 

kuasa di setiap kawasan Parlimen di seluruh Wilayah Persekutuan Kuala 

Lumpur bagi melaksanakan rondaan dan pemantauan secara harian.  

Selain itu, DBKL dengan agensi sahabat seperti Polis Diraja Malaysia dan 

Jabatan Imigresen Malaysia, telah menjalinkan kerjasama bagi 

melaksanakan operasi secara bersepadu dan berkala. 

 

Sekian, terima kasih. 

PEMBERITAHUAN PERTANYAAN DEWAN RAKYAT  

MESYUARAT PERTAMA, PENGGAL KETIGA 

PARLIMEN KELIMA BELAS TAHUN 2024 

 

 

PERTANYAAN : LISAN 

 

DARIPADA  : YB TUAN ONN BIN ABU BAKAR 

     [ BATU PAHAT ]  

 

TARIKH  : 27 FEBRUARI 2024 (SELASA) 

 

 

SOALAN 

 

TUAN ONN BIN ABU BAKAR [ BATU PAHAT ] minta PERDANA 

MENTERI menyatakan berapa ramai penyewa Program Perumahan 

Rakyat (PPR) dalam Wilayah Persekutuan Kuala Lumpur yang gagal 

menjelaskan tunggakan sewa hingga tahun 2023. Apakah tindakan pihak 

DBKL dalam menangani masalah ini. 

JAWAPAN 

 

YB DR. ZALIHA BINTI MUSTAFA 

MENTERI DI JABATAN PERDANA MENTERI  

(WILAYAH PERSEKUTUAN) 

 

Tuan Yang di-Pertua, 

 

1. Untuk makluman Ahli Yang Berhormat, jumlah keseluruhan 

penyewa Program Perumahan Rakyat (PPR) adalah 36,039. Daripada 

jumlah ini, seramai 18,867 (52%) penyewa masih gagal menjelaskan 

tunggakan sewa. Jika diperincikan lagi, daripada jumlah penyewa yang 

bertunggakan ini, seramai 2,965 (16%) penyewa tidak pernah membuat 

sebarang bayaran sewa sepanjang tahun 2023. Manakala bakinya, iaitu 

seramai 15,902 (84%) penyewa ada membuat bayaran sewa pada tahun 

2023 tetapi masih mempunyai tunggakan yang perlu dijelaskan. 

 

2. Pelbagai usaha dan inisiatif telah dilaksanakan secara berterusan 

bagi memastikan pengurusan tunggakan sewa dapat diurus dengan cekap 

dan berkesan. Antaranya merangkumi peringatan kepada penyewa akan 

tanggungjawab membayar sewa dan tunggakan, lawatan ke unit-unit 

bertunggakan bagi mendalami isu yang menyebabkan penyewa tidak 

menjelaskan sewa, sehinggalah kepada tindakan penguatkuasaan. 

 

3. Terkini, Dewan Bandaraya Kuala Lumpur (DBKL) sedang giat 

melaksanakan Operasi Memotong Bekalan Air terhadap unit-unit 

bertunggakan yang masih degil untuk menjelaskan tunggakan walaupun 

notis-notis peringatan telah dikeluarkan dan sesi bersemuka bagi 

rundingan penyelesaian tunggakan telah diadakan. Pemotongan bekalan 

air ini dilaksanakan berdasarkan Klausa 9 Perjanjian Penyewaan Rumah 

Pangsa DBKL, iaitu Tindakan Memotong Bekalan Air oleh Datuk Bandar. 

 

4. DBKL juga mengadakan sesi bersemuka dengan penyewa di 

kawasan PPR yang bertunggakan tinggi pada setiap bulan sebelum 

Operasi Memotong Bekalan Air dilaksanakan. Sesi ini bertujuan memberi 

peluang kepada penyewa untuk rundingan kaedah penyelesaian 

tunggakan sewa sebelum tindakan memotong bekalan air dikenakan ke 

atas unit yang berkenaan. Selain itu, DBKL turut menubuhkan pasukan 

Task Force Tunggakan Sewa yang dianggotai oleh Persatuan Penduduk. 

5. Bagi memudahcara pembayaran sewa, DBKL turut menyediakan 

medium atas talian kepada penyewa untuk membuat bayaran selain 

kaedah bayaran di kaunter. 

 

Sekian, terima kasih. 

PEMBERITAHUAN PERTANYAAN DEWAN RAKYAT  
MESYUARAT PERTAMA PENGGAL KETIGA  

PARLIMEN KELIMA BELAS TAHUN 2024 
 

 

PERTANYAAN :  LISAN 
 
DARIPADA  :  YB PUAN HAJAH RODZIAH BINTI ISMAIL 
                              [ AMPANG ]  

 
TARIKH  :  04 MAC 2024 (ISNIN)  
 

 

SOALAN  

 

PUAN HAJAH RODZIAH BINTI ISMAIL [ AMPANG ] minta PERDANA 

MENTERI menyatakan status terkini dan strategi menangani pelbagai isu 

terkait projek River of Life, dilancarkan pada 2011 dengan nilai 

dianggarkan RM4.4 billion merentasi kawasan seluas 781 hektar 

termasuk Ampang seperti peruntukan RM25 juta dijanjikan buat Selangor 

dan tanggungjawab mengorek mendapan dasar sungai.  

JAWAPAN  

 

YB DR. ZALIHA BINTI MUSTAFA  
MENTERI DI JABATAN PERDANA MENTERI  
(WILAYAH PERSEKUTUAN)  
 
Tuan Yang di-Pertua,  

 

1.  Untuk makluman Ahli Yang Berhormat, sehingga Januari 2024 

status Projek River of Life (RoL) telah mencapai 97.03% berbanding 

jadual 98.17%, iaitu kelewatan 1.14% sahaja. Hanya beberapa pakej di 

bawah Projek RoL yang masih dalam pelaksanaan iaitu loji rawatan 

kumbahan serantau, rangkaian paip pembetungan, pembinaan pintu air 

dan sambungan pengindahan sungai di Kuala Lumpur.  

 

2.  Jabatan Wilayah Persekutuan (JWP) melalui agensi pelaksana iaitu 

Jabatan Perkhidmatan Pembetungan (JPP), Jabatan Pengairan dan 

Saliran (JPS) dan Dewan Bandaraya Kuala Lumpur (DBKL) sedang 

menggiatkan usaha menyiapkan projek-projek tersebut melalui 

penggunaan teknologi terkini dan koordinasi task force yang lebih 

praktikal bagi setiap pakej yang terlibat.  

 

3.  Dalam Projek RoL, peruntukan berjumlah RM40 juta telah diberikan 

kepada Majlis Perbandaran Ampang Jaya (MPAJ) dan Majlis 

Perbandaran Selayang (MPS) semenjak tahun 2011 hingga 2021 untuk 

pembinaan pasar baharu yang dilengkapi loji rawatan air sisa supaya 

pencemaran air daripada aktiviti pasar dapat dibendung daripada masuk 

ke sungai-sungai kawasan RoL.  

4.  JWP turut membantu Kerajaan Negeri Selangor untuk mengawal 

kualiti air yang masuk ke sungai-sungai kawasan RoL dengan memasang 

perangkap minyak di medan selera kawasan Ampang dan Selayang.  

 

5.  Kaedah pembersihan air sungai untuk mengawal sampah dan 

kelodak yang digunakan dalam projek RoL ialah melalui perangkap 

sampah, kolam mendapan sedimen dan sistem River Water Treatment 

Plant (RWTP). Proses pembersihan RWTP dan desludging dibuat secara 

berkala oleh pihak JPS supaya pencemaran air sungai dapat dikawal. 

Sehubungan itu, kaedah pengorekan dasar sungai, sebagaimana 

pertanyaan Ahli Yang Berhormat, tidak digunakan dalam kawasan RoL.  

 

6.  Bagi projek RoL, kerjasama antara JWP dan Kerajaan Negeri 

Selangor sentiasa dipastikan pada tahap tertinggi untuk memelihara 

sungai yang menjadi nadi kehidupan rakyat.  

 

Sekian, terima kasih. 



  NO SOALAN: 24 

 

 

PEMBERITAHUAN PERTANYAAN LISAN DEWAN RAKYAT 

MESYUARAT PERTAMA, PENGGAL KETIGA 

PARLIMEN KELIMA BELAS TAHUN 2024  

  

  
 
PERTANYAAN 
  

: LISAN  

DARIPADA : YB DATO' HAJI AHMAD BIN SAAD @ 
YAHAYA [ POKOK SENA ] 
  

TARIKH : 07 MAC 2024 (KHAMIS) 

  

  

SOALAN 

  

DATO' HAJI AHMAD BIN SAAD @ YAHAYA [ POKOK SENA ] minta 

PERDANA MENTERI menyatakan alasan di sebalik langkah Lembaga 

Pelesenan Eksais Wilayah Persekutuan Kuala Lumpur menarik balik 

larangan penjualan minuman keras di kedai runcit, serbaneka dan ubat 

Cina dan apakah status kuat kuasa garis panduan penjualan arak di 

Wilayah Persekutuan. 

JAWAPAN 

  

YB DR ZALIHA BINTI MUSTAFA 

MENTERI DI JABATAN PERDANA MENTERI 

(WILAYAH PERSEKUTUAN) 

  

Tuan Yang di-Pertua, 

  

1.         Untuk makluman Ahli Yang Berhormat, pemansuhan larangan 

penjualan minuman keras di kedai runcit, serbaneka dan ubat cina 

adalah tidak tepat. Pertimbangan terhadap penjualan minuman keras di 

kedai runcit, serbaneka dan kedai ubat cina masih tertakluk kepada garis 

panduan yang berkuat kuasa dan zon guna tanah yang dibenarkan. 

  

2. Lembaga Pelesenan Eksais Wilayah Persekutuan Kuala Lumpur, 

melalui kuasa yang diperuntukkan dan juga berdasarkan cadangan oleh 

mantan Menteri Wilayah Persekutuan sebelum ini, berpandangan 

bahawa Kerajaan perlu membekukan pengeluaran lesen baharu 

penjualan arak sehingga satu (1) garis panduan dan semakan 

perundangan dapat dilakukan pada tahun 2020. Tindakan yang diambil 

adalah susulan berlakunya kes-kes kemalangan jalan raya yang 

dikaitkan dengan pemandu mabuk. 

  

3. Namun demikian, garis panduan yang diwujudkan telah ditambah 

baik dari semasa ke semasa setelah melalui beberapa sesi konsultasi 

dan persetujuan mantan Menteri Wilayah Persekutuan ketika itu. 

  

4. Selaras dengan pindaan Garis Panduan Lesen Minuman Keras 

(Runcit) yang dikuatkuasakan pada 20 Jun 2022, antara syarat kelulusan 

penjualan minuman keras di kedai runcit, kedai serbaneka dan kedai 

ubat cina adalah seperti yang berikut: 

  

(i)     Penjualan minuman keras bagi kategori runcit di Kuala 

Lumpur hanya dibenarkan di dua (2) Zon Perdagangan sahaja 

iaitu Zon Perdagangan Pusat Bandaraya Utama (CCC) dan 

juga Zon Perdagangan Utama (MC); dan 

(ii)    Penjualan minuman keras di dalam premis perniagaan yang 

berhadapan dan / atau dalam lingkungan jarak 100 meter dari 

Balai Polis, Rumah Ibadat, Sekolah, Hospital dan kawasan 

kediaman adalah tidak dibenarkan sama sekali. 

  

5. Jumlah lesen yang diperbaharui dan mengikut garis panduan 

dan syarat-syarat penjualan minuman keras yang telah ditetapkan 

setakat akhir 2023 adalah sebanyak 1,542 lesen yang merangkumi 

kategori lesen rumah awam kelas 1, borong, dan runcit. 

  

Sekian, terima kasih.  

PEMBERITAHUAN PERTANYAAN LISAN DEWAN RAKYAT 

MESYUARAT PERTAMA, PENGGAL KETIGA 

PARLIMEN KELIMA BELAS TAHUN 2024  

   

 
PERTANYAAN 

 
 
: 
  

 
LISAN   

DARIPADA : YB DATO' SERI DR. AHMAD SAMSURI 
BIN MOKHTAR [ KEMAMAN ] 
  

TARIKH : 07 MAC 2024 (KHAMIS) 

  

  

SOALAN 

  
DATO' SERI DR. AHMAD SAMSURI BIN MOKHTAR [ KEMAMAN ] 

minta PERDANA MENTERI menyatakan implikasi kos dan perbelanjaan 

yang ditanggung oleh Kerajaan disebabkan oleh keputusan secara sela-

menyela (flip flop) berhubung pemansuhan dan penubuhan semula 

Kementerian Wilayah dan jelaskan justifikasi keputusan tersebut 

dilakukan. 



  NO SOALAN: 33 

 

JAWAPAN 

 

 

YB DR ZALIHA BINTI MUSTAFA 

MENTERI DI JABATAN PERDANA MENTERI 

(WILAYAH PERSEKUTUAN) 

  

Tuan Yang di-Pertua, 

 

1. Untuk makluman Ahli Yang Berhormat, pembentukan Kerajaan pasca 

Pilihanraya Umum ke-15 menyaksikan fungsi Kementerian Wilayah 

Persekutuan (KWP) diletakkan di bawah Jabatan Perdana Menteri dan 

dinamakan semula sebagai Jabatan Wilayah Persekutuan (JWP). 

JWP kekal bertanggungjawab menjaga kepentingan pembangunan 

dan kesejahteraan warga kota Wilayah Persekutuan Kuala Lumpur, 

Wilayah Persekutuan Labuan dan Wilayah Persekutuan Putrajaya. 

 

2. Susulan penyusunan semula barisan Jemaah Menteri pada 12 

Disember 2023, JWP kini adalah di bawah tanggungjawab Menteri di 

Jabatan Perdana Menteri (Wilayah Persekutuan). Implikasi kos tidak 

berbangkit kerana KWP tidak ditubuhkan semula. Keputusan 

mengekalkan JWP di Jabatan Perdana Menteri dan dilantik seorang 

Menteri bagi menyelia JWP dan agensinya adalah bagi mengukuhkan 

pengurusan Wilayah Persekutuan dalam aspek perancangan, 

penyelarasan, pemantauan dan penetapan dasar-dasar oleh Jabatan 

Wilayah Persekutuan agar lebih teratur serta telus sebagaimana 

hasrat yang dinyatakan oleh Perdana Menteri.  

 

Sekian, terima kasih.  



                                                                                 NO SOALAN: 11  
 

 
 

 

PEMBERITAHUAN PERTANYAAN LISAN DEWAN RAKYAT 

MESYUARAT PERTAMA, PENGGAL KETIGA 

PARLIMEN KELIMA BELAS TAHUN 2024  

   
 
PERTANYAAN  

 
: 

 
LISAN    

 
DARIPADA 

 
: 

 
YB TUAN FONG KUI LUN  
[BUKIT BINTANG]    

TARIKH : 07 MAC 2024 (KHAMIS) 

  

  

SOALAN 

  
 TUAN FONG KUI LUN [ BUKIT BINTANG ] minta PERDANA MENTERI    

 menyatakan apakah cadangan untuk memberi bantuan kepada golongan  

 gelandangan yang semakin bertambah di kawasan sekitar Pusat Bandar   

 Kuala Lumpur. 

JAWAPAN 
 

YB DR ZALIHA BINTI MUSTAFA 

MENTERI DI JABATAN PERDANA MENTERI  

(WILAYAH PERSEKUTUAN) 
 

Tuan Yang di-Pertua, 

 

1. Untuk makluman Ahli Yang Berhormat, dalam pelaksanaan Operasi 

Menyelamat Gelandangan semasa pandemik COVID-19 di Kuala 

Lumpur sepanjang tahun 2020 hingga 2021, seramai 1,346 orang 

gelandangan telah direkodkan. Manakala, cerapan terkini yang telah 

dijalankan pada 14 Februari 2024 di lima (5) zon hotspot di sekitar 

Kuala Lumpur mendapati sejumlah 414 orang gelandangan berada di 

kawasan hotspot tersebut. 

 

2. Berdasarkan cerapan yang telah dilaksanakan, kategori gelandangan 

yang telah kita kenal pasti adalah terdiri daripada warganegara dan 

juga bukan warganegara dan golongan gelandangan ini adalah 

seperti berikut : 

 
i. sihat dan berupaya bekerja.  

ii. ada di antara mereka yang memiliki pekerjaan, tetapi dalam 

keadaan yang miskin.  

iii. penyalahgunaan dadah di kalangan mereka. 

iv. masalah-masalah kesihatan seperti sakit mental dan 

sebagainya. 

v. orang kelainan upaya juga ada.  

vi. bukan warganegara contohnya yang berdokumen dan tidak 

berdokumen  

vii. bukan warganegara ada yang di antara mereka yang ada suaka 

politik  

viii. masalah dalam keluarga. 
 
 

3. Pihak Kerajaan sentiasa komited dalam pengurusan gelandangan di 

Kuala Lumpur melalui kerjasama strategik dengan pelbagai 

Kementerian, Agensi, Badan Berkanun dan Badan Bukan Kerajaan 

(NGO) berkaitan seperti Kementerian Dalam Negeri, Polis Diraja 

Malaysia, Jabatan Imigresen Malaysia, Majlis Keselamatan Negara, 

Kementerian Kesihatan Malaysia, Kementerian Pembangunan Wanita, 

Keluarga dan Masyarakat, Agensi Anti Dadah Kebangsaan, Jabatan 

Pendaftaran Negara, SWCorp dan Yayasan Kebajikan Negara.  

 

4. Jadi pada masa ini, kerajaan telah menubuhkan beberapa pusat 

khidmat gelandangan seperti yang berikut : 

 
i. Anjung Kembara, Pusat Transit Gelandangan Kuala Lumpur 

ataupun lebih dikenali sebagai Anjung Kembara yang 

dikendalikan oleh DBKL.  

 

ii. Pusat Khidmat Gelandangan Medan Tuanku.  

 

iii. Pusat Pembelajaran Komuniti Chow Kit. 

 

iv. Anjung Singgah yang di bawah selenggaraan YKN. 

 

5. Pusat gelandangan ini menyediakan perkhidmatan penginapan 

sementara, latihan berserta kelas kemahiran, penjodohan pekerjaan 

(job-matching) dan pusat pengagihan makanan.  

 

6. Selain daripada itu, pihak Jabatan Wilayah Persekutuan (JWP) juga 

mewujudkan pusat transformasi gelandangan (Anjung Kelana) sebagai 

tempat untuk membimbing dan melatih golongan gelandangan 

warganegara yang produktif, sihat mental dan tubuh badan agar 

bersedia untuk menyara kehidupan sendiri dan kembali kepada 

masyarakat.   

 
7. Setiap minggu, beberapa program akan dilaksanakan di Anjung 

Kembara adalah seperti berikut: 
 

i. Pembangunan jati diri dan personaliti; 

ii. Pembangunan kerohanian dan keagamaan;  

iii. Pembangunan kemahiran dan keusahawanan; 

iv. Program kemasyarakatan; dan  

v. Program kerjaya. 

 

8. Program ini disokong oleh rakan strategik antaranya Jabatan 

Kemajuan Islam Malaysia (JAKIM), Jabatan Agama Islam Wilayah 

Persekutuan (JAWI), syarikat korporat, pelajar universiti dan NGO. 

Selain itu, peserta Anjung Kembara juga akan diberikan peluang untuk 

mengikuti Program Rumah Bimbingan iaitu program penempatan 

gelandangan di kawasan perumahan yang disediakan oleh Dewan 

Bandaraya Kuala Lumpur (DBKL). Program ini disediakan kepada 

gelandangan mandiri iaitu gelandangan yang bekerja tetapi tiada 

tempat tinggal. 

 

9. Dalam membantu gelandangan ini khususnya di Kuala Lumpur, JWP 

ingin juga memohon kerjasama daripada semua NGO dan NGI agar 

dapat berganding bahu bersama pihak JWP dan DBKL khususnya 

dalam aktiviti sumbangan dan pengagihan makanan. Pihak NGO dan 

NGI juga disarankan untuk berdaftar dengan pihak DBKL bagi 

memastikan kelancaran program bantuan makanan seterusnya 

mengelak daripada berlakunya lambakan sumbangan ataupun juga 

masalah-masalah kebersihan di Kuala Lumpur khususnya kita nak 

berdepan dengan Ramadhan ini. 

 

10. Program agihan makanan juga telah diselaraskan dan dipantau secara 

tersusun dan sistematik oleh pihak DBKL dan YKN. Sehingga kini, 

terdapat tiga (3) pusat agihan makanan berpusat di Kuala Lumpur iaitu 

Pusat Khidmat Gelandangan Medan Tuanku, Pusat Pembelajaran 

Komuniti Chow Kit dan Anjung Kembara. Pihak DBKL telah menyelaras 

aktiviti agihan makanan oleh NGO yang berdaftar mengikut jadual bagi 

mengelakkan pertindihan agihan makanan dan memastikan agihan 

makanan ini berjalan dengan lancar. 

 

Sekian, terima kasih. 

PEMBERITAHUAN PERTANYAAN LISAN DEWAN RAKYAT 

MESYUARAT PERTAMA, PENGGAL KETIGA 

PARLIMEN KELIMA BELAS TAHUN 2024  

  

PERTANYAAN : LISAN  

 
DARIPADA 

 
: 

 
YB TUAN JAMALUDIN BIN YAHYA   

[PASIR SALAK]  

 
TARIKH 

 
: 

 
13 MAC 2024 (RABU) 

  

  

      SOALAN 

  

      TUAN JAMALUDIN BIN YAHYA [ PASIR SALAK ] minta PERDANA  

      MENTERI menyatakan adakah Kerajaan mempunyai cadangan untuk   

      menjadikan Kampung Baru di Kuala Lumpur digazetkan sebagai tapak  

      warisan UNESCO. 

JAWAPAN 
 

YB DR ZALIHA BINTI MUSTAFA 

MENTERI DI JABATAN PERDANA MENTERI  

(WILAYAH PERSEKUTUAN) 

  

Tuan Yang di-Pertua, 
 

1) Untuk makluman Ahli Yang Berhormat, pada tahun 1899, Kampong 

Bharu telah ditubuhkan hasil usaha dan desakan penduduk Melayu 

tempatan di Kuala Lumpur terhadap pentadbiran British Kolonial. Residen 

British Selangor bersetuju dengan cadangan penubuhan Kampung Melayu 

di Kuala Lumpur yang terletak di antara Sungai Klang dan Jalan Batu (Batu 

Road). 

  

2) Kini, Kampong Bharu yang berusia 125 tahun dan telah menjadi 

simbol kawasan masyarakat Melayu dalam Bandaraya Kuala Lumpur. 

Walau bagaimanapun, setelah lebih 1 abad, sudah tentulah terdapat 

keperluan untuk mengharmonikan persekitaran Kampong Bharu dengan 

kepesatan pembangunan ibu kota. Sehubungan itu, pada 1 April 2012, 

Perbadanan Pembangunan Kampong Bharu (PKB) telah ditubuhkan untuk 

menerajui pembangunan semula Kampong Bharu ke arah kesejahteraan 

komuniti di ibu kota pada amnya. 

  

3) Antara perkara yang menjadi panduan pembangunan Kampong 

Bharu adalah nilai kebudayaan dan pemuliharaan warisan alam bina, 

perancangan inovatif dalam pembangunan tanah, pemuliharaan dan 

penjanaan semula kawasan bagi membentuk persekitaran berkualiti dan 

berdaya huni serta yang paling utama, menjaga kepentingan pemilikan 

orang Melayu. 

  

4) Semenjak tertubuhnya Wilayah Persekutuan Kuala Lumpur pada 

tahun 1974, terdapat beberapa kawasan di dalam tanah MAS yang telah 

dimajukan. Kini hanya ada sebilangan kecil sahaja rumah-rumah berciri 

tradisional yang masih kekal. Antara yang wujud sehingga sekarang adalah 

Rumah Limas, Rumah Johor, dan Rumah Bumbung Panjang di atas tanah 

milik individu. 

  

5) Selain itu juga, terdapat bangunan yang mempunyai nilai sejarah 

seperti Kelab Sultan Sulaiman, yang terletak di Jalan Kelab Dewan Sultan 

Sulaiman. Bangunan ini masih wujud sehingga sekarang dan ianya di 

bawah kawal selia Kerajaan Negeri Selangor. Setakat ini, bangunan ini 

masih belum tersenarai sebagai tapak yang diwartakan di bawah Jabatan 

Warisan Negara.  

  

6) PKB telah menyediakan Pelan Induk Pembangunan Kampong Bharu 

2040 (PIPKB 2040) sebagai hala tuju perancangan dan pembangunan 

semula Kampong Bharu untuk tempoh 20 tahun akan datang. Pelan Induk 

ini akan menjadi rangka utama dan panduan utama dalam pembangunan 

serta pembaharuan semula Kampong Bharu. 

  

7) Hala tuju dasar untuk membangunkan semula Kampong Bharu akan 

dikekalkan selaras dengan pelan induk sedia ada. PKB juga akan 

memastikan hak dan kepentingan orang Melayu di Kampong Bharu 

terpelihara. Percayalah, Kerajaan akan berusaha mengangkat Kampong 

Bharu sebagai Bandar Melayu yang tersergam dengan megah di Kuala 

Lumpur. 

    

8) Sehubungan itu, bagi memastikan pembangunan semula Kampong 

Bharu dapat diteruskan sebagaimana yang telah dirancang, Kerajaan tidak 

bercadang untuk mengangkat Kampong Bharu sebagai tapak warisan dunia 

UNESCO. Ini adalah kerana pengiktirafan UNESCO akan menyebabkan 

sebarang cadangan pembangunan Kampong Baru tidak dapat diteruskan. 

Tambahan pula, pengiktirafan warisan mempunyai tiga (3) peringkat 

bermula daripada tapak warisan, diberikan oleh Jabatan Warisan Negara, 

diikuti oleh warisan negara, diberikan oleh Kementerian Pelancongan, Seni 

dan Budaya, dan barulah warisan dunia, yang diberikan oleh UNESCO. 

Pengiktirafan warisan di ketiga-tiga peringkat ini mempunyai beberapa 

kriteria yang perlu dipenuhi dan sesetengahnya tidak dapat dipadankan 

dengan ciri-ciri semasa Kampong Bharu. 

  

Sekian, terima kasih. 

PEMBERITAHUAN PERTANYAAN LISAN DEWAN RAKYAT 

MESYUARAT PERTAMA, PENGGAL KETIGA 

PARLIMEN KELIMA BELAS TAHUN 2024  

   
PERTANYAAN : LISAN  
 
DARIPADA 

 
: 

 
YB DATUK SERI PANGLIMA MADIUS BIN 
TANGAU [ TUARAN ]  

TARIKH : 13 MAC 2024 (RABU) 

  

  

SOALAN 

  
DATUK SERI PANGLIMA MADIUS BIN TANGAU [ TUARAN ] minta 

PERDANA MENTERI menyatakan adakah Kerajaan Madani bercadang 

untuk mengembalikan Labuan kepada Kerajaan Sabah memandangkan 

keperluan asas Labuan seperti bekalan air, bekalan elektrik dan penjana 

utama ekonomi Labuan iaitu Asian Supply Base (ASB) adalah di bawah 

tatakelola Kerajaan Sabah. 

JAWAPAN 

 

YB DR ZALIHA BINTI MUSTAFA 

MENTERI DI JABATAN PERDANA MENTERI 

(WILAYAH PERSEKUTUAN) 

 
 Tuan Yang di-Pertua, 

 

1. Untuk makluman Ahli Yang Berhormat, semenjak Labuan menjadi 

Wilayah Persekutuan pada tahun 1984, Kerajaan Persekutuan telah 

menyediakan pelan pembangunan bagi meningkatkan kemajuan 

Wilayah Persekutuan Labuan secara berkala. Sesuai dengan tema 

Sambutan 50 Tahun Wilayah Persekutuan “Wilayah MADANI, Rakyat 

Harmoni”, Kerajaan Persekutuan pada masa ini telah memberi tumpuan 

khusus kepada Wilayah Persekutuan Labuan melalui inisiatif 

pembangunan dengan memberi fokus untuk menyelesaikan isu 

infrastruktur dan utiliti terlebih dahulu. 

 
 

2. Walaupun sumber air utama Labuan dibekalkan daripada Sabah melalui 

Loji Rawatan Air Lawa Gadong, Beaufort, tetapi pengurusan bekalan air 

adalah di bawah kawal selia Bahagian Bekalan Air Labuan, yang 

merupakan sebuah jabatan Persekutuan. Manakala bagi meningkatkan 

kualiti perkhidmatan bekalan air, Kerajaan Persekutuan sedang 

menangani empat (4) isu utama pembekalan, iaitu dari segi 

pengurangan gangguan bekalan, baik pulih aset usang, sistem 

penyimpanan dan sumber bekalan air mentah. Bagi menangani isu-isu 

tersebut, pada masa ini terdapat sebanyak 13 projek bekalan air dengan 

keseluruhan kos sebanyak RM366 juta sedang dan akan dilaksanakan 

dengan jumlah peruntukan tahun ini sebanyak RM55 juta. Usaha ini turut 

disokong oleh pengumuman di dalam Bajet 2024 oleh YAB Perdana 

Menteri bagi menyediakan peruntukan tambahan sebanyak RM300 juta 

untuk menyelesaikan isu jangka pendek dan jangka panjang bekalan air 

di Wilayah Persekutuan Labuan. 

 

3. Dari segi bekalan elektrik, pada masa ini pengambilalihan kawal selia ke 

atas bekalan elektrik sedang dilaksanakan dalam tempoh tujuh (7) tahun 

oleh Kerajaan Sabah, yang mana operasi bekalan elektrik di Labuan 

masih kekal disediakan oleh Sabah Electricity Sdn. Bhd. (SESB). Walau 

bagaimanapun, bagi mengukuhkan sistem bekalan elektrik di Labuan, 

Kerajaan Persekutuan memberi komitmen sepenuhnya terhadap 

cadangan pembinaan stesen janakuasa baharu oleh Petronas Gas 

Berhad yang mempunyai kapasiti penjanaan bekalan elektrik yang 

dianggarkan sehingga 135 Megawatt untuk menyediakan bekalan yang 

lebih stabil dan mampu menampung keperluan jangka panjang untuk 

pembangunan Wilayah Persekutuan Labuan yang berterusan. 

 

4. Syarikat Asian Supply Base Sdn. Bhd. merupakan cabang pelaburan 

Kerajaan Sabah yang memainkan peranan penting dalam 

perkembangan kawasan perindustrian di Labuan. Hasrat syarikat 

tersebut untuk meluaskan kawasan operasi, berbanding keluasan sedia 

ada sebanyak 345 ekar, turut dilihat akan memberi impak positif kepada 

ruang pelaburan serta keperluan infrastruktur pada masa depan di 

Labuan. Pada ketika ini, sumber ekonomi utama Labuan dipacu oleh 

sektor perkhidmatan yang menyumbangkan 78.5 peratus kepada 

Keluaran Dalam Negara Kasar (KDNK). Dalam sektor perkhidmatan di 

Labuan, terdapat beberapa pemain industri yang menjadi penyumbang, 

misalnya perkhidmatan kewangan melalui Pihak Berkuasa 

Perkhidmatan Kewangan, atau perkhidmatan industri berkaitan minyak 

dan gas seperti Petronas Methanol Sdn. Bhd. serta lain-lain syarikat 

multinasional dan antarabangsa yang berada di Wilayah Persekutuan 

Labuan termasuklah syarikat Asian Supply Base. 

 

5. Susulan daripada lawatan YAB Perdana Menteri ke Wilayah 

Persekutuan Labuan pada 7 Disember 2023, sebanyak 113 aktiviti dan 

program telah diatur oleh pelbagai kementerian dan jabatan sepanjang 

tahun 2024 bagi merancakkan ekonomi di pulau bebas cukai itu. 

Hasilnya, Labuan tidak lagi lesu. Jumlah penumpang yang mendarat di 

lapangan terbang dan juga kadar penghunian hotel di Labuan semakin 

meningkat. Kegiatan komersial juga menerima limpahan daripada 

peningkatan jumlah pengunjung. 

 

6. Wilayah Persekutuan tidak akan lengkap tanpa Labuan. Setiap Wilayah 

Persekutuan mempunyai peranannya yang tersendiri dalam membentuk 

negara kita Malaysia. Wilayah Persekutuan Kuala Lumpur, Putrajaya, 

dan Labuan berkongsi satu (1) semangat, satu (1) matlamat. 

Kebersamaan ini bukan hanya sekadar bualan, tetapi adalah tunjang 

kepada kejayaan Wilayah Persekutuan secara kolektif. Penggunaan 

tanda pagar atau hashtag #WilayahPersekutuanKita di media sosial juga 

menyuburkan penyatuan warga ketiga-tiga Wilayah Persekutuan. 

Sebarang cadangan untuk menyerahkan Labuan kepada mana-mana 

pihak sepatutnya tidak berbangkit. Sungguhpun demikian, dengan 

kedudukan Labuan yang hampir dengan negeri Sabah, adalah 

diharapkan pembangunan Labuan akan seiring dan saling bergantung 

antara satu sama lain, merangkumi aspek sosial, kerjasama ekonomi 

dan rangkaian perhubungan. 

 

     Sekian, terima kasih. 

 

 



                                                                                 NO SOALAN: 62  
 

 
 

  

 PEMBERITAHUAN PERTANYAAN LISAN DEWAN RAKYAT 

MESYUARAT PERTAMA, PENGGAL KETIGA 

PARLIMEN KELIMA BELAS TAHUN 2024  

  
PERTANYAAN : LISAN  
 
DARIPADA 

 
: 

 
YB PUAN HAJAH SALAMIAH BINTI MOHD 
NOR [TEMERLOH]   

TARIKH : 13 MAC 2024 (RABU) 

  

  

SOALAN 

  
PUAN HAJAH SALAMIAH BINTI MOHD NOR [ TEMERLOH ] minta 

PERDANA MENTERI menyatakan usaha, bimbingan dan nasihat yang 

telah dibuat terhadap DBKL yang telah meluluskan 1519 lesen arak yang 

dijual secara terbuka di seluruh Kuala Lumpur. 

JAWAPAN 
 
YB DR ZALIHA BINTI MUSTAFA 
MENTERI DI JABATAN PERDANA MENTERI  
(WILAYAH PERSEKUTUAN) 
  
Tuan Yang di-Pertua, 
  
1.     Untuk makluman Ahli Yang Berhormat, pertimbangan terhadap 

permohonan lesen minuman keras adalah tertakluk kepada pindaan Garis 

Panduan Lesen Minuman Keras (Runcit) yang dikuatkuasakan pada 20 Jun 

2022. Garis panduan ini menetapkan beberapa syarat kelulusan penjualan 

minuman keras di kedai runcit, kedai serbaneka dan kedai ubat Cina seperti 

yang berikut: 

 

(i)    Penjualan minuman keras bagi kategori runcit di Kuala Lumpur 

hanya dibenarkan di dua (2) zon perdagangan sahaja iaitu Zon 

Perdagangan Pusat Bandaraya Utama (CCC) dan juga Zon 

Perdagangan Utama (MC); dan 

  

(ii)  Penjualan minuman keras di dalam premis perniagaan yang 

berhadapan dan / atau dalam lingkungan jarak 100 meter dari 

balai polis, rumah ibadat, sekolah, hospital dan kawasan 

kediaman adalah tidak dibenarkan sama sekali. 

 

2.      Permohonan lesen minuman keras di Kuala Lumpur dibuat melalui 

Mesyuarat Lembaga Pelesenan Eksais Wilayah Persekutuan Kuala Lumpur 

yang diurusetiakan Dewan Bandaraya Kuala Lumpur (DBKL) dan turut 

dihadiri oleh wakil Jabatan Kastam Diraja Malaysia dan Polis Diraja 

Malaysia. 

 

3.       Lembaga Pelesenan ini akan memproses permohonan dan memberi 

pertimbangan kepada pengeluaran lesen minuman keras mengikut arahan-

arahan selaras dengan perwakilan kuasa tertakluk kepada Peraturan 18, 

Peraturan-peraturan Eksais (Lembaga Pelesenan) 1977.  

  

Sekian, terima kasih. 

PEMBERITAHUAN PERTANYAAN DEWAN RAKYAT  

MESYUARAT PERTAMA, PENGGAL KETIGA  

PARLIMEN KELIMA BELAS 2024 

 

 

PERTANYAAN : LISAN 

 

DARIPADA  : YB TUAN ZAHIR BIN HASSAN 

     [ WANGSA MAJU ]  

 

TARIKH  : 19 MAC 2024 (SELASA) 

 

 

SOALAN 

 

TUAN ZAHIR BIN HASSAN [ WANGSA MAJU ] minta PERDANA 

MENTERI menyatakan rancangan bagi tempoh 7 tahun akan datang bagi 

mengatasi masalah parkir kenderaan di Kuala Lumpur memandangkan 

pertambahan bilangan kenderaan dan kesesakan yang dijangka akan 

bertambah berikutan projek-projek pembangunan yang bakal siap dalam 

tempoh tersebut sementara menunggu sistem pengangkutan awam 

ditingkatkan. 

JAWAPAN 

 

YB DR ZALIHA BINTI MUSTAFA  

MENTERI DI JABATAN PERDANA MENTERI  

(WILAYAH PERSEKUTUAN)  

 

Tuan Yang di-Pertua,  

 

1.  Untuk makluman Ahli Yang Berhormat, Dewan Bandaraya Kuala 

Lumpur (DBKL) dari semasa ke semasa sentiasa memperhalusi 

cadangan yang berpotensi menyelesaikan masalah kesesakan dan 

parkir kenderaan akibat daripada projek pembangunan yang diluluskan 

dan akan dibina dalam tempoh 7 tahun akan datang.  

 

2. Setiap permohonan cadangan pembangunan akan dipastikan 

mematuhi keperluan Tempat Letak Kenderaan (TLK) yang mencukupi 

mengikut jenis pembangunan berdasarkan kadar yang ditetapkan 

dalam Garis Panduan Perancangan Tempat Letak Kenderaan Wilayah 

Persekutuan Kuala Lumpur (Edisi 2021).  

 

3.   Secara umumnya, isu kekurangan parkir juga sebenarnya berpunca 

daripada faktor pemilikan kenderaan persendirian daripada individu 

yang mempunyai lebih daripada satu (1) kenderaan, dan perkara ini 

adalah di luar kawalan DBKL.  

 

4.  Sehubungan dengan itu, perancangan DBKL bagi pengurusan TLK 

untuk masa akan datang adalah seperti mana yang dinyatakan dalam 

Pelan Struktur Kuala Lumpur 2040 (PSKL2040), dengan memfokuskan 

kepada penyediaan TLK secara integrasi di kawasan Pusat Bandar 

Raya Kuala Lumpur. Pendekatan pembangunan semula juga akan 

digunakan di kawasan yang telah dikenal pasti sebagai zon 

Pembangunan Berorientasikan Transit (TOD). Walau bagaimanapun, 

antara langkahlangkah yang perlu diambil kira di dalam mengurus TLK 

integrasi ini adalah:  

 

i. Melengkapkan laluan pejalan kaki yang dihubungkan dengan 

stesen transit bagi kawasan pembangunan semula bandar yang 

terletak di sekitar kawasan zon TOD;  

ii. Pengurangan keperluan penyediaan TLK bagi pembangunan 

dalam zon TOD dan secara berkala bagi kawasan yang telah 

lengkap kemudahan prasarana pengangkutan awam khususnya 

di Pusat Bandar Raya Kuala Lumpur. Ini adalah bertujuan untuk 

mencapai pisah ragam 70:30 menjelang tahun 2040; 

 
iii. Penyediaan TLK dalam bangunan atau hentian dan jalan (Park & 

Ride) disediakan di sekitar stesen transit di luar Pusat Bandar 

Raya Kuala Lumpur atau di kawasan yang sesuai; dan  

 
iv. Menggalakkan sistem TLK pintar yang inovatif bagi 

mengurangkan penggunaan ruang  dalam bandar seperti TLK 

mekanikal dan TLK bertingkat.  

 
Sekian, terima kasih. 

PEMBERITAHUAN PERTANYAAN DEWAN RAKYAT  

MESYUARAT PERTAMA, PENGGAL KETIGA 

PARLIMEN KELIMA BELAS 2024 

 

 

PERTANYAAN : LISAN 

 

DARIPADA  : YB DATO’ INDERA DR. SUHAILI BIN ABDUL  

                                       RAHMAN [ LABUAN ] 

 

TARIKH  : 25 MAC 2024 (ISNIN) 
 

 

SOALAN 

 

DATO’ INDERA DR. SUHAILI ABDUL RAHMAN (LABUAN) minta 

PERDANA MENTERI menyatakan berkenaan bantuan tangki yang telah 

diluluskan sebanyak 1,000 biji melalui Perbadanan Labuan. Adakah 

pemberian/agihan tangki air ini hanya untuk orang-orang tertentu sahaja 

atau merentasi dan melangkaui penduduk berlainan fahaman politik. 

JAWAPAN 

 

YB DR. ZALIHA BINTI MUSTAFA 

MENTERI DI JABATAN PERDANA MENTERI  

(WILAYAH PERSEKUTUAN) 

 

Tuan Yang di-Pertua, 

 

1. Untuk makluman Ahli Yang Berhormat, Kerajaan telah 

memperuntukan bantuan sebanyak 1000 unit tangki air kepada 

Wilayah Persekutuan Labuan untuk diagihkan kepada 

penduduk-penduduk yang terjejas dengan masalah bekalan air. 

Daripada jumlah tersebut sebanyak 750 unit tangki air telah siap 

diagihkan kepada 17 buah kampung manakala baki 250 unit 

tangki air akan selesai diagihkan dalam bulan April 2024. 

 

2. Bagi kerja-kerja agihan tangki air tersebut, kita telah 

menetapkan matlamat asasnya iaitu untuk membantu penduduk 

kampung yang terjejas teruk akibat masalah air tanpa melihat 

latar belakang dan fahaman politik tertentu. Perbadanan Labuan 

(PL) bersama Bahagian Bekalan Air (BBA) Labuan  telah 

menentukan kriteria asas sebagai panduan kepada Ketua 

Kampung untuk melaksanakan kerja-kerja agihan di kawasan 

masing-masing. Antara kriteria yang telah digariskan sebagai 

keutamaan penerima yang layak adalah seperti berikut: 

 

(i) Penduduk yang tinggal jauh dan paling akhir menerima 

bekalan air dari saluran paip utama; 

 

(ii) Penduduk yang tinggal di lokasi agak tinggi atau di atas 

bukit yang mengalami tekanan air yang rendah; dan 

 

(iii) Penduduk di kalangan B40 yang tidak berkemampuan 

untuk memiliki tangki takungan sendiri. 

 
 

3. Untuk makluman semua, bagi mengatasi isu bekalan air ini juga, 

kita laksanakan di Institusi Pendidikan Wilayah Persekutuan 

Labuan. Jabatan Wilayah Persekutuan melalui Perbadanan 

Labuan telah melaksanakan perolehan segera sebanyak 10 unit 

tangki yang berkapasiti lebih besar iaitu 1,200 gelen yang 

bersamaan 4,542 liter yang ditempatkan di Kolej Matrikulasi 

Labuan dan juga Sekolah Menengah Sains Labuan. Jadi, 

agihan telah kita laksanakan pada 14 Januari yang lepas. 

 

4. Dalam pada itu, Perbadanan Labuan juga telah mengambil 

langkah  untuk menilai kesempurnaan proses pengagihan yang 

telah dilaksanakan. Bagi penduduk yang layak namun tidak 

menerima bantuan tangki air, mereka telah dimohon untuk 

memaklumkan kepada Perbadanan Labuan dan bantuan yang 

sewajarnya akan diberikan kepada penduduk yang terjejas 

tersebut.  

 

 

Sekian, terima kasih. 

PEMBERITAHUAN PERTANYAAN DEWAN RAKYAT  

MESYUARAT PERTAMA, PENGGAL KETIGA  

PARLIMEN KELIMA BELAS 2024 

 

 

PERTANYAAN : BUKAN LISAN 

 

DARIPADA : YB DATO’ SERI DR. WAN AZIZAH WAN  

ISMAIL [ BANDAR TUN RAZAK ] 

 

 

SOALAN 

 

DATO’ SERI DR. WAN AZIZAH WAN ISMAIL [ BANDAR TUN RAZAK ] 

minta PERDANA MENTERI menyatakan langkah-langkah berterusan 

untuk memastikan isu banjir yang melibatkan Wilayah Persekutuan dapat 

diatasi sewajarnya dengan lebih berkesan. 

JAWAPAN 

 

YB DR. ZALIHA BINTI MUSTAFA 

MENTERI DI JABATAN PERDANA MENTERI  

(WILAYAH PERSEKUTUAN) 

 

Tuan Yang di-Pertua, 

 

1.       Untuk makluman Ahli Yang Berhormat, banjir, mengikut definisi 

daripada Jabatan Pengairan dan Saliran (JPS), dinyatakan sebagai 

badan air, yang melimpah keluar dari tebing sungai, tasik atau sistem 

perparitan disebabkan oleh hujan lebat, air pasang dan halangan pada 

saluran dalam tempoh waktu tertentu. Contohnya dalam hal ini, 

bencana banjir yang dialami oleh Wilayah Persekutuan (WP) yang 

terdiri daripada Kuala Lumpur, Putrajaya dan Labuan, tidak memenuhi 

definisi banjir. Apa yang dialami oleh ketiga-tiga WP ini adalah banjir 

kilat, dan bukannya banjir seperti di negeri lain contohnya negeri-

negeri di Pantai Timur.  

  

2.        Banjir kilat yang dihadapi di WP amnya terjadi disebabkan oleh 

sistem saliran terhalang yang berlaku dan ianya akan dapat 

diselesaikan dalam satu (1) tempoh masa yang singkat, kebiasaannya 

sekitar 30 minit hingga ke 1 jam. Dalam erti kata lain, air yang 

bertakung akhirnya akan surut pada tempoh yang singkat dan tidak 

'termenung’ dalam masa yang terlalu lama.  

 

3.        Bagi perancangan dan persediaan banjir di WP Kuala Lumpur, 

Dewan Bandaraya Kuala Lumpur (DBKL) telah melaksanakan 

pelbagai usaha untuk menghadapi musim tengkujuh dan menangani 

masalah banjir kilat. Kerja-kerja penyelenggaraan sistem saliran 

seperti kolam takungan banjir terbuka, kolam takungan bawah tanah 

(Onsite Stormwater Detention - OSD), penyelenggaraan sungai, parit 

induk dan longkang di tepi jalan sentiasa dilaksanakan dari semasa ke 

semasa terutamanya apabila ketibaan musim monsun timur laut atau 

musim tengkujuh.  

 

4.        Semua kolam-kolam takungan banjir telah dilakukan pengorekan 

kelodak mengikut keperluan semasa dan juga mengikut jadual berkala 

yang telah ditetapkan. Pengorekan kelodak dan pembersihan 

dilakukan bagi memastikan sistem saliran di dalam Kuala Lumpur 

berada pada tahap optimum apabila tibanya musim monsun timur laut. 

Terdapat juga longkang-longkang tepi jalan yang telah dinaik taraf 

bukaan sesalurnya atau kapasitinya bagi mengurangkan implikasi 

banjir kilat. Contohnya seperti di Jalan Tasik Permaisuri 3, Bandar 

Permaisuri dan juga di Jalan Sungai Besi, Salak Selatan yang 

sebelum ini mengalami banjir kilat. 

 

5.      DBKL kini juga telah siap memasang sistem amaran awal banjir 

di lima (5) lokasi yang telah dipilih sebagai perintis, di kawasan yang 

kerap berlaku insiden banjir kilat. Dengan adanya sistem amaran ini, 

sesuatu insiden banjir kilat juga dapat dimaklumkan awal kepada 

penduduk sekitar supaya tindakan awal dapat diambil apabila 

mendengar bunyi siren dan pengumuman melalui pembesar suara. 

Lima (5) lokasi tersebut adalah di Lebuh Ampang (Raja Chulan), Taman 

U Thant, Taman U Thant (parkir BMW), Kg. Cheras Baru (Rumah Pam), 

Jalan Penchala Hilir 6 dan Terowong Chan Sow Lin.  

 

6.       Selain itu, DBKL juga telah membuat pembelian aset pam. Tujuan 

penyediaan aset ini adalah untuk memberi bantuan awal untuk 

membawa air yang bertakung di permukaan jalan keluar dari kawasan 

terjejas dengan banjir kilat. Sebagai contoh, sekiranya terdapat banjir 

kilat berlaku di jalan utama, pihak DBKL boleh menggunakan aset-aset 

pam tersebut bagi melakukan sedutan air berlebihan supaya laluan 

jalan yang terhalang dapat dilalui trafik sekaligus mengurangkan impak 

insiden banjir kilat tersebut. Aset-aset pam ini telah diedarkan di semua 

pejabat cawangan DBKL dan juga unit-unit bantuan Jabatan dalaman 

DBKL agar pihak yang terhampir dengan lokasi insiden dapat memberi 

bantuan seawal yang boleh.  

 

7.    DBKL juga mempunyai perancangan projek mitigasi untuk tempoh 

jangka masa panjang berdasarkan hasil kajian-kajian melalui insiden-

insiden semasa banjir kilat yang telah dilaporkan dari semasa ke 

semasa. Projek-projek mitigasi banjir di Kuala Lumpur ini, seterusnya 

dirancang dan disusun mengikut kesesuaian dan tahap kesegeraan 

sesebuah insiden banjir. Sepanjang tahun 2022 dan 2023, terdapat 6 

projek yang telah siap manakala 6 lagi projek sedang dalam 

pembinaan. Projek-projek ini terdiri daripada kerja-kerja membina 

floodwall di sekitar kawasan bahu sungai yang dikenal pasti sebagai 

lokasi limpahan sungai dan juga menaik taraf sistem perparitan sedia 

ada. 

 

8.    Satu (1) Jawatankuasa telah ditubuhkan di peringkat DBKL iaitu 

Jawatankuasa Pengurusan Insiden Awam Kuala Lumpur yang 

melibatkan Jabatan dalaman DBKL sebagai satu (1) kaedah yang lebih 

sistematik dalam usaha memberi bantuan awal semasa berlakunya 

banjir atau banjir kilat di WP Kuala Lumpur khususnya. Jawatankuasa 

ini juga dari semasa ke semasa dibantu juga oleh agensi luar yang lain 

seperti Angkatan Pertahanan Awam (APM) Kuala Lumpur dan juga 

Polis Diraja Malaysia Kuala Lumpur. Lokasi-lokasi yang telah dikenal 

pasti kerap berlakunya insiden banjir kilat atau limpahan sungai akan 

diberi perhatian yang utama dan diambil tindakan yang bersesuaian 

bagi menangani insiden tersebut. Tindakan-tindakan ini juga sentiasa 

diselaraskan bersama dengan rakan kerja dari pihak Jabatan 

Pengairan dan Saliran Kuala Lumpur (JPSKL) agar ianya lebih 

menyeluruh dan lebih berkesan. 

 

8.       Selain kesiapsiagaan anggota penguatkuasa DBKL di lapangan, 

pemantauan juga dilakukan secara visual melalui unit CCTV yang 

ditempatkan di sekitar Bandaraya Kuala Lumpur. Arahan akan 

dikeluarkan daripada pusat kawalan terus kepada anggota yang berada 

di lapangan bagi memastikan masa tindak balas ke atas sesebuah 

insiden banjir kilat atau banjir dapat diambil dengan cepat. 

Penyelarasan kawalan trafik dan bantuan awal di lokasi insiden mampu 

mengurangkan impak banjir kilat seperti kesesakan trafik, seterusnya 

melancarkan semula laluan trafik yang terjejas.  

 

9.      WP Putrajaya tiada kawasan hotspot banjir. Kejadian air bertakung 

akan berlaku apabila sekiranya hujan lebat beserta angin (melebihi 70-

80 mm/h), membawa bersama daun-daun dan menutupi inlet-inlet 

terutama di beberapa kawasan yang dikenal pasti. Sebagai langkah 

pro-aktif, Perbadanan Putrajaya (PPj) telah menubuhkan Pasukan Task 

Force Banjir Kilat (TF) bagi menguraikan aliran air di kawasan dan 

membersihkan grating sehingga ke inlet-inlet untuk melancarkan 

pergerakan air. Sebagai maklumat tambahan, pasukan TF PPj telah 

ditubuhkan pada 13 November 2022, dianggotai oleh 70 staf PPj yang 

terdiri dari 5 pasukan mengikut zon.  

Sekian, terima kasih.

PEMBERITAHUAN PERTANYAAN DEWAN RAKYAT  

MESYUARAT PERTAMA, PENGGAL KETIGA 

PARLIMEN KELIMA BELAS 2024 

 

 

PERTANYAAN : BUKAN LISAN 

 

DARIPADA : YB TUAN PRABAKARAN A/L M  

PARAMESWARAN [ BATU ] 

 

 

SOALAN 

 

TUAN PRABAKARAN A/L M PARAMESWARAN [ BATU ]  minta 

PERDANA MENTERI menyatakan rancangan bagi mengatasi kesesakan 

lalu lintas sepanjang bulan Ramadan terutamanya di kawasan bazar-bazar 

utama. 

JAWAPAN 

 

YB DR. ZALIHA BINTI MUSTAFA 

MENTERI DI JABATAN PERDANA MENTERI  

(WILAYAH PERSEKUTUAN) 

 

Tuan Yang di-Pertua, 

 

1. Untuk makluman Ahli Yang Berhormat, sebanyak 54 lokasi Bazar 

Ramadhan di Kuala Lumpur telah diluluskan oleh Jawatankuasa Kelulusan 

Penganjuran Tapak Bazar Ramadhan/Aidilfitri 2024 mengikut parlimen 

sehingga 5 Februari 2024.  

 

2. Langkah-langkah yang diambil oleh Jabatan Penguatkuasaan, 

Jabatan Pengangkutan Bandar serta Jabatan Pelesenan dan 

Pembangunan Perniagaan, DBKL dalam mengatasi masalah kesesakan 

lalulintas sepanjang bulan Ramadhan terutama di bazar-bazar utama 

adalah seperti berikut: 

 

a) Menyediakan laluan-laluan alternatif; 

b) Mengehadkan waktu punggah memunggah bagi aktiviti 

perniagaan premis di sekitar Pusat Bandar supaya tidak 

berlaku kenderaan berhenti bagi kerja-kerja punggah 

menunggah semasa waktu puncak; 

c) Memastikan penganjur menyediakan papantanda-papantanda 

tunjuk arah dan lencongan di lokasi yang sesuai untuk 

panduan pengguna-pengguna jalan raya di sekitar kawasan 

bazar tersebut; 

d) Melaksanakan tindakan penguatkuasaan kepada kenderaan 

yang meletak kenderaan di tempat yang salah dan 

menghalang kenderaan lain; 

e) Melaksanakan pemantauan penguatkuasaan berjadual ke atas 

penganjur-penganjur bazar Ramadan bagi pematuhan syarat-

syarat penganjuran; 

f) Memastikan pihak penganjur menyediakan keperluan 

perkhidmatan RELA oleh Jabatan Sukarelawan Malaysia bagi 

mengawal lalulintas dan ketenteraman awam; 

g) Membuat hebahan melalui VMS (Varriable Message System) 

bagi perkara-perkara berikut: 

(i) Memohon kerjasama dari wargakota untuk meletakkan 

kenderaan di tempat yang sepatutnya dan tidak 

menghalang kenderaan lain; 

(ii) Memaklumkan lokasi bazar-bazar Ramadhan bagi 

warga kota merancang perjalanan; 

(iii) Mengalakkan wargakota untuk menaiki kenderaan 

awam ke lokasi bazar Ramadhan; dan 

(iv) Hebahan penutupan jalan, lencongan jalan dan jumlah 

parkir di sekitar Pusat Bandar. 

h) Membuat pemantauan melalui CCTV; dan 

i) Meletakkan kren tunda secara statik di lokasi bazar-bazar 

Ramadan utama. 

 

Sekian, terima kasih. 

PEMBERITAHUAN PERTANYAAN DEWAN RAKYAT  

MESYUARAT PERTAMA, PENGGAL KETIGA 

PARLIMEN KELIMA BELAS 2024 

 

PERTANYAAN : BUKAN LISAN 

 

DARIPADA  : YB DATO’ ROSOL BIN WAHID 

     [ HULU TERENGGANU ] 

 

 

SOALAN 

 

DATO’ RASOL BIN WAHID [ HULU TERENGGANU ] minta PERDANA 

MENTERI menyatakan status projek perumahan di bawah program 

Rumah Wilayah Persekutuan (RUMAWIP). Berapakah jumlah projek yang 

sudah siap dan sudah didiami dan berapakah jumlah projek yang masih 

belum siap atau terbengkalai sehingga kini. 

JAWAPAN 

 

YB DR. ZALIHA BINTI MUSTAFA 

MENTERI DI JABATAN PERDANA MENTERI  

(WILAYAH PERSEKUTUAN) 

 

Tuan Yang di-Pertua, 

 

1. Untuk makluman Ahli Yang Berhormat, Residensi Wilayah yang 

dahulunya dikenali sebagai Rumah Mampu Milik Wilayah Persekutuan 

(RUMAWIP) merupakan program perumahan rumah mampu milik di 

Wilayah Persekutuan untuk golongan berpendapatan sederhana (M40) 

dengan harga jualan tidak melebihi RM300,000 seunit dan saiz rumah 

minimum 800 kaki persegi (kps). Dalam hal ini, Jabatan Wilayah 

Persekutuan (JWP) telah mensasarkan pembinaan sebanyak 80,000 unit 

rumah mampu milik di Wilayah Persekutuan dalam tempoh 10 tahun mulai 

2018 hingga 2028. 

 

2. Sejak pelaksanaan Residensi Wilayah sehingga 31 Januari 2024, 

sebanyak 26,154 unit melibatkan 43 projek Residensi Wilayah telah siap 

dibina dan didiami. Manakala sebanyak 23,441 unit Residensi Wilayah 

masih dalam pembinaan melibatkan 27 projek di sekitar Wilayah 

Persekutuan Kuala Lumpur. Projek-projek dalam pembinaan ini dijangka 

siap pada tahun 2024 hingga 2027. Selain itu, sebanyak 29 projek 

melibatkan 16,898 unit Residensi Wilayah telah mendapat kelulusan 

Perintah Pembangunan (DO)/ Kebenaran Merancang Pendirian 

Bangunan (KMPB) di sekitar Kuala Lumpur dan Putrajaya. 

 

3. Sehingga 31 Januari 2024, belum ada projek Residensi Wilayah 

yang diisytiharkan sebagai projek terbengkalai oleh pihak Kementerian 

Perumahan dan Kerajaan Tempatan (KPKT). Walau bagaimanapun, 

terdapat empat (4) projek Residensi Wilayah yang telah dikategorikan 

sebagai projek sakit oleh KPKT iaitu Residensi Hektar, Pangsapuri Salak 

Selatan, Residensi Hijauan Pantai dan Residensi Inspirasi 

Setapak. Semua projek ini sedang dipantau  rapi oleh JWP bersama 

dengan KPKT melalui pelbagai siri Mesyuarat Pemantauan dan Lawatan 

Tapak yang telah diadakan bersama dengan semua agensi Kerajaan yang 

terlibat dan penyedia perkhidmatan utiliti bagi mengenal pasti isu dan jalan 

penyelesaian dalam memastikan projek-projek sakit tersebut dapat 

disiapkan. 

 

Sekian, terima kasih. 

PEMBERITAHUAN PERTANYAAN DEWAN RAKYAT  

MESYUARAT PERTAMA, PENGGAL KETIGA 

PARLIMEN KELIMA BELAS TAHUN 2024 

 

 

PERTANYAAN : BUKAN LISAN 

 

DARIPADA : YB TUAN LIM LIP ENG 

  [ KEPONG ] 

 

 

SOALAN 

 

TUAN LIM LIP ENG [ KEPONG ] minta PERDANA MENTERI 

menyatakan keluasan tanah (ekar) yang masih di bawah kuatkuasa 

perizaban tanah KTN s.62 untuk setiap satu yang berikut : G.N. 136-1908 

Public Waterworks Reservoir, G.N 137-1908 Experimental Plantation, G.N 

392-1905. Domain for Carcosa, G.N. 6020-1926 Public Garden. 929-1951 

Sites for Municipal Officers’ Quarters, dan keseluruhan rizab-rizab 

perkuburan di sekitar Bukit Seputeh dan Bukit Petaling (Sek. 69 dan 93A, 

Bandar KL). Sekiranya tidak lagi wujud, minta dinyatakan nombor/tarikh 

warta pembatalan muktamad. 

JAWAPAN 

 

YB DR. ZALIHA BINTI MUSTAFA 

MENTERI DI JABATAN PERDANA MENTERI  

(WILAYAH PERSEKUTUAN) 

 

Tuan Yang di-Pertua, 

 

1. Untuk makluman Ahli Yang Berhormat, maklumat keluasan tanah 

berkaitan yang dirizabkan di bawah Seksyen 62 Kanun Tanah 

Negara dan statusnya adalah seperti berikut. 

 

(i) Bagi tanah rizab G.N. 136, Lot 12, Seksyen 60, Bandar Kuala 

Lumpur dengan tarikh perizaban pada 28 Februari 1908 

sebagai Public Waterwork Reservoir, keluasan tanah asal 

adalah 54 ekar dan terdapat dua (2) pembatalan sebahagian 

rizab ini pada 28 April 1994 dan 01 Jun 2011 seluas 9.236 

ekar menjadikan baki keluasan tanah rizab tersebut pada 

masa kini seluas 44.7642 ekar. Di atas tapak ini terdapat 

tangki simpanan air. 

 

(ii) Bagi tanah rizab G.N. 137, Lot 11, Seksyen 60, Bandar Kuala 

Lumpur yang dirizabkan sebagai tujuan Experimental 

Plantation pada 28 Februari 1908, keluasan asal adalah 114 

ekar dan telah dibatalkan keseluruhan perizabannya pada 22 

Ogos 1996. Sebahagian tanah ini dijadikan Pejabat 

Biosekuriti Kuala Lumpur, Jabatan Perikanan Malaysia, 

Kementerian Pertanian dan Industri Asas Tani, Jabatan 

Pengairan dan Saliran, Wisma Tani, Lembaga Pertubuhan 

Peladang serta Jabatan Pertanian Malaysia (Bahagian 

Perlindungan Tanaman dan Kuarantin Tumbuhan). 

 

(iii) Bagi tanah rizab G.N. 392, Lot 34, Seksyen 60, Bandar Kuala 

Lumpur yang dirizabkan sebagai Domain For Carcosa yang 

diwartakan pada 21 Julai 1905, ianya telah dibatalkan 

keseluruhan perizabannya seluas 25.1170 ekar  pada 08 April 

1965. Terdapat bangunan Carcosa Seri Negara di atas tapak 

ini. 

(iv) Bagi tanah rizab G.N. 6020, yang dirizabkan sebagai Public 

Garden yang diwartakan pada tahun 1926 seluas 166 ekar, 

ianya masih ada dan perizaban ini masih aktif. Di atas tapak 

ini terletaknya Taman Tasik Perdana. 

 

(v) Bagi tanah rizab G.N. 929 yang dirizabkan sebagai Municipal 

Officer Quarters yang diwartakan pada 20 Disember 1951, 

ianya mengandungi tiga (3) bahagian lot seperti di bawah : 

 

a) Lot 4199, Mukim Kuala Lumpur, keluasan tanah asal 

adalah 12.75 ekar dan terdapat dua (2) pembatalan 

sebahagian rizab ini, iaitu pada tahun 1954 melalui warta 

G.N. 443 dan pada 16 Jun 1983 melalui warta P.U. (B) 

300. Kedua – dua pembatalan ini adalah seluas 0.46 ekar 

dan menjadikan baki keluasan tanah rizab tersebut pada 

masa kini seluas 12.29 ekar. 

 

b) Lot 81, Seksyen 71, Bandar Kuala Lumpur, keluasan 

tanah asal adalah 37.469 ekar dan terdapat pembatalan 

sebahagian rizab ini pada 16 Jun 1983 melalui warta P.U. 

(B) 300 seluas 1.413 ekar, menjadikan baki keluasan 

tanah rizab tersebut pada masa kini seluas 36.056 ekar. 

 

c) Lot 16, Seksyen 60, Bandar Kuala Lumpur yang 

dirizabkan sebagai Municipal Officer Quarters yang 

diwartakan pada 20 Disember 1951 seluas 4.844 ekar 

masih wujud dan perizaban ini masih aktif. 

 

 

(vi) Bagi tanah-tanah rizab perkuburan di sekitar Bukit Seputeh, 

terdapat 9 tapak yang telah diwartakan sebagai tapak 

perkuburan seperti berikut :   

 

a) G.N. 499 Lot 188 Seksyen 69 Bandar Kuala Lumpur yang 

dirizabkan sebagai Japanese Cemetery diwartakan pada 

13 Ogos 1897 seluas 2 ekar. Warta perizaban ini masih 

aktif dan tiada pembatalan. 

 

b) G.N. 505 Lot 274 Seksyen 69 Bandar Kuala Lumpur yang 

dirizabkan sebagai Cantonese Cemetery diwartakan pada 

30 Januari 1920 seluas 48.218 ekar. Warta perizaban ini 

masih aktif dan tiada pembatalan. 

 

c) G.N. 1603 Lot 505 Seksyen 69 Bandar Kuala Lumpur 

yang dirizabkan sebagai Hokkien Cemeteries diwartakan 

pada 1 April 1938 seluas 26.084 ekar. Warta perizaban ini 

masih aktif dan tiada pembatalan. 

 

d) G.N. 1603 Lot 506 Seksyen 69 Bandar Kuala Lumpur 

yang dirizabkan sebagai Hokkien Cemeteries diwartakan 

pada 1 April 1938 seluas 115.875 ekar. Warta perizaban 

ini masih aktif dan tiada pembatalan. 

 

e) G.N. 1604 Lot 508 Seksyen 69 Bandar Kuala Lumpur 

yang dirizabkan sebagai Cantonese Cemetery diwartakan 

pada 1 April 1938 seluas 64.344 ekar. Warta perizaban ini 

masih aktif dan tiada pembatalan. 

 

f) G.N. 508 Lot 211 Seksyen 69 Bandar Kuala Lumpur yang 

dirizabkan sebagai Cantonese Cemetery diwartakan pada 

30 Januari 1920 seluas 7.787 ekar. Warta perizaban ini 

masih aktif dan tiada pembatalan. 

 

g) Bagi tanah rizab G.N. 2426, Lot 216 Seksyen 69 Bandar 

Kuala Lumpur yang dirizabkan sebagai Place for the 

Interment of the Dead diwartakan pada tahun 1918 

dengan keluasan asal 12.894 ekar telah terlibat dengan 

pengambilan tanah untuk melebarkan Jalan Loke Yew 

dan Jalan Lapangan Terbang seluas 0.045 Ekar. Baki 

keluasan selepas pengambilan adalah  seluas 12.848 

ekar. 

 

h) Bagi tanah rizab G.N. 507, Lot 211 Seksyen 69 Bandar 

Kuala Lumpur yang dirizabkan sebagai Kwan Sai 

Cemetery diwartakan pada tahun 30 Januari 1920 dengan 

keluasan asal 19.862 ekar. Terdapat pembatalan 

sebahagian rizab melalui warta G.N 682 bertarikh 12 

Disember 1957 & P.U (B) 265 bertarikh 16 Jun 1994, 

menjadi 2 lot baru iaitu Lot 568 yang dirizabkan semula 

sebagai rizab Kwan Sai Cemetery dan Lot 567 tidak 

dirizabkan dan menjadi tanah Kerajaan. Kedua–dua tapak 

ini masih digunakan sebagai tapak perkuburan. Kedua – 

dua pembatalan ini adalah seluas 9.692 ekar dan 

menjadikan baki keluasan tanah rizab tersebut pada masa 

kini seluas 10.170 ekar. 

 

i) Bagi tanah rizab G.N. 1604, Lot 507 Seksyen 69 Bandar 

Kuala Lumpur yang dirizabkan sebagai Cantonese 

Cemetery diwartakan pada tahun 1 April 1938 dengan 

keluasan asal 117.250 ekar. Terdapat pembatalan 

sebahagian rizab melalui warta P.U (B) 266 pada tahun 

1994. Tapak ini masih digunakan  sebagai tapak 

perkuburan di mana sebahagian tapak terdapat World 

War 2 Memorial Peace Park, Kwong Tong Cemetery KL 

(Funeral Parlor), Nirvana Center Kuala Lumpur dan 

Kwong Tong Cemetery Management Kuala Lumpur. 

Pembatalan sebahagian ini adalah seluas 15.907 ekar 

dan menjadikan baki keluasan tanah rizab tersebut pada 

masa kini seluas 101.343 ekar. 

 

 

(vii) Bagi rizab-rizab perkuburan di sekitar Bukit Petaling, 

terdapat 3 tapak yang telah diwartakan sebagai tapak 

perkuburan seperti berikut :   

 

a) G.N. 510 Lot 3164 Mukim Kuala Lumpur yang 

dirizabkan sebagai Cantonese Cemetery diwartakan 

pada 30 Januari 1920 seluas 23.812 ekar. Warta 

perizaban ini masih aktif dan tiada pembatalan. 

 

b) G.N. 40 Lot 706 Mukim Kuala Lumpur yang dirizabkan 

sebagai Cemetery diwartakan pada 19 Januari 1961 

seluas 2.987 ekar. Warta perizaban ini masih aktif dan 

tiada pembatalan. 

 

c) G.N. 385 Lot 1430 Mukim Kuala Lumpur yang 

dirizabkan sebagai Kwan Tong Cemetery diwartakan 

pada 6 Januari 1963 seluas 1.230 ekar. Warta 

perizaban ini masih aktif dan tiada pembatalan. 

 

Sekian, terima kasih. 

PEMBERITAHUAN PERTANYAAN DEWAN RAKYAT  

MESYUARAT PERTAMA, PENGGAL KETIGA  

PARLIMEN KELIMA BELAS 2024 

 

 

PERTANYAAN : BUKAN LISAN 

 

DARIPADA : YB TUAN ZAHIR BIN HASSAN  

  [ WANGSA MAJU ] 

 

 

SOALAN 

 

TUAN ZAHIR BIN HASSAN [WANGSA MAJU] minta PERDANA 

MENTERI menyatakan tarikh tamat projek River of Life (RoL) serta tahap 

kejayaan objektif projek ini termasuk meningkatkan kualiti air daripada 

kelas 3 kepada kelas 2, meningkatkan daya ekonomi di sepanjang 

kawasan terlibat, serta meningkatkan pelaburan setakat ini 

JAWAPAN 

 

YB DR. ZALIHA BINTI MUSTAFA 

MENTERI DI JABATAN PERDANA MENTERI  

(WILAYAH PERSEKUTUAN) 

 

Tuan Yang di-Pertua, 

 

1. Untuk makluman Ahli Yang Berhormat, wajarnya Jabatan Wilayah 

Persekutuan (JWP) sentiasa menyemak status pelaksanaan fizikal Projek 

River of Life atau RoL dari semasa ke semasa. Ini kerana untuk 

meningkatkan kualiti sungai kepada tahap yang lebih baik tentulah 

memerlukan komitmen bersama antara pihak bertanggungjawab dengan 

masyarakat setempat secara berterusan. Pelbagai mesyuarat kerja telah 

diadakan untuk memantau status semasa pelaksanaan projek agar 

konsisten dengan objektif RoL bagi meningkatkan kualiti air.  

2. Sepanjang tahun 2023, telah diadakan empat (4) kali mesyuarat 

Jawatankuasa Penyelarasan dan Pelaksanaan (CIC) yang bertujuan 

untuk memacu matlamat pembangunan dan pelaksanaan RoL serta 

empat (4) kali mesyuarat Jawatankuasa Pembersihan Sungai (River 

Cleaning Task Force) bagi memantau pelaksanaan projek dan 

penguatkuasaan oleh agensi berkaitan. Segala pelaporan pencapaian 

kemajuan kerja diperlukan bagi memastikan kelancaran pelaksanaan 

projek RoL secara menyeluruh. Selain itu, JWP konsisten serta komited 

dalam mesyuarat teknikal yang diadakan secara bulanan bagi mencari 

jalan penyelesaian serta memantau rapat projek-projek yang 

dilaksanakan agar dapat disiapkan mengikut tempoh yang ditetapkan.  

3. Ketika ini Projek RoL telah mencapai 97.03% siap berbanding jadual 

98.17% iaitu hanya lewat 1.14% sahaja. Memandangkan masih ada 

projek-projek yang masih dalam pelaksanaan disebabkan isu-isu luar 

kawalan, JWP melalui JPM sedang menilai semula tempoh pelaksanaan 

projek yang dijangka akan siap sepenuhnya pada tahun 2030. Lanjutan 

daripada situasi ini, pencapaian kualiti air sungai dalam Kawasan RoL 

juga sedang dinilai semula untuk memastikan ianya realistik dengan 

pencapaian fizikal projek semasa.  

4. Justeru, satu kertas berkaitan Hala Tuju Baharu Projek River Of Life 

akan diangkat ke Mesyuarat Jemaah Menteri dalam masa terdekat yang 

bertujuan memaklumkan status terkini, isu-isu berbangkit dan hala tuju 

projek untuk kelulusan Jemaah Menteri sebelum tindakan lanjut dapat 

dilaksanakan. 

5. Lokasi di sekitar kawasan RoL ini juga semakin menarik minat warga 

kota Kuala Lumpur dan pelancong asing untuk berekreasi, beriadah dan 

bersosial di kawasan tepian sungai dan seterusnya menepati konsep agar 

orang awam menyedari kewujudan sungai di Kawasan Kuala Lumpur ini. 

Sebagaimana direkodkan, dianggarkan hampir 30 ribu pengunjung yang 

melawati Taman Tasik Titiwangsa setiap bulan yang menjadikan ia 

sebagai salah satu taman rekreasi yang terbaik di Malaysia dengan 

pelbagai anugerah yang diperolehi.  

6. Untuk makluman Ahli Yang Berhormat juga, kios-kios perniagaan di 

Kawasan RoL sedang giat beroperasi kebanyakkannya adalah kios-kios 

makanan yang mana memberi peluang perniagaan kepada peniaga kecil. 

Beberapa lokasi RoL juga sering dijadikan lokasi penggambaran iklan, 

drama dan filem yang mana syarikat produksi perlu membayar sewaan 

untuk lokasi yang ingin digunakan. Sebagai makluman, rekod DBKL juga 

menunjukkan semakin meningkat permohonan permit daripada pihak 

penggiat seni untuk membuat penggambaran di sekitar kawasan RoL. 

Bagi tempoh Januari hingga Ogos 2023, kutipan permit bagi membuat 

penggambaran di sekitar kawasan RoL adalah berjumlah RM19,000. 

7. Berdasarkan penilaian semula tanah yang dibuat oleh Jabatan 

Penilaian dan Perkhidmatan Harta pada Februari 2023 yang lalu, JWP 

yakin bahawa fokus terhadap pelaksanaan secara berperingkat bagi 

komponen pembersihan sungai dan komponen pengindahan sungai yang 

akan siap sepenuhnya pada tahun 2030 telah memberi pulangan melebihi 

kos yang dibelanjakan oleh Kerajaan bagi projek ini di mana nilai tanah 

terkini di sepanjang jajaran sungai yang dibangunkan telah meningkat 

melebihi RM4 bilion. 

Sekian, terima kasih. 

 


